Hér eru tíu spurningar sem stjórn KFR sendir til frambjóðenda í borgarstjórnarkosningunum. Svör frambjóðenda verða birt hér á síðunni um leið og þau berast.
Svör Margrétar Sverrisdóttur, 2. sæti á F-lista:

1. Nefndu tvö atriði sem þú telur vera mikilvæg til að bæta grunnskólastarf í borginni.
a) Frelsi skóla til að velja sér skólastefnu verði aukið og stuðningur borgarinnar verði jafn við alla viðurkennda grunnskóla, miðað við nemendafjölda, enda sé þeim ekki heimilt að innheimta skólagjöld.  
b) List- og verknám verði eflt og samþætt öðru námi.

Auka þarf áherslu á fagþekkingu kennara sem hefur verið minni en áherslan á uppeldis- og kennslufræði.

2. Hver er þín túlkun á “einstaklingsmiðuðu námi” og hverjir eru helstu kostir og gallar þess?   Hefur einstaklingsmiðað nám í för með sér aukinn kostnað fyrir skóla? Rökstyðjið
Minn skilningur á einstaklingsmiðuðu námi er þegar kennari bregst við námsþörf ákveðins nemanda eða fámenns hóps í stað þess að kenna heilum hópi nemenda eins og þeir séu allir með sömu námsþarfir.
Það er mikilvægt að taka tillit til þarfa einstaklinga í námi þannig að jafnræði ríki, bæði að lakari nemendur verði ekki skildir eftir og einnig að hæfari nemendur fái verkefni við sitt hæfi. Þessu markmiði verður ekki náð nema með auknu fjárframlagi til skóla þannig að unnt sé að tryggja viðráðanlegan nemendafjölda fyrir hvern kennara og betri aðstæður.
3. Hvað er Skóli án aðgreiningar að þínu mati og hverjir eru helstu kostir og gallar? Er kostnaðarauki við Skóla án aðgreiningar? Rökstyðjið.
Skóli án aðgreiningar eða skóli fyrir alla er almennur skóli sem tekur við öllum nemendum í sínu skólahverfi og kemur til móts við námsþarfir þeirra í almennum bekkjardeildum. Skóli án aðgreiningar hefur það að markmiði að stuðla að félagslegri blöndun nemenda og undirbúningi þeirra fyrir þátttöku í samfélaginu í fullu jafnræði. 
Þetta markmið er oft í raun nær ógerlegt og kemur ef til vill verst niður á þeim sem það síst skyldi. Kostnaðarauki er verulegur við bætta mönnun (fleiri sérmanntaða kennara), aðstöðu og námsefni.  Svo krefst áætlun af þessu tagi fulls SAMRÁÐS við kennarastéttina, því þetta er vægast sagt krefjandi verkefni sem bæta á ofan á allt annað sem þegar er ætlast til að kennarar sinni.
4. Hvernig á að meta fjölda nemenda í hóp með einn umsjónarkennara?  Hver ætti hámarksfjöldi nemenda að vera í hóp?   Hafa nemendur með þroska eða hegðunarraskanir áhrif á fjölda nemenda í bekk?

Þessu er vandsvarað.  Sem kennari tel ég æskilegt að einn kennari hafi ekki fleiri en 15-20 nemendur og miða ég þá við nemendahóp þar sem frávik eru lítil.  Því meiri frávik, því færri nemendur – eða fleiri kennarar. 
Nemendur með fötlun, þroska- og hegðunarraskanir hafa sannarlega áhrif á fjölda nemenda í bekk, enda krefjast þeir miklu meiri athygli og vinnu af hálfu kennara.
5. Hvað telur þú  hæfilegan undirbúnings- og úrvinnslutíma kennara fyrir hvern nemendahóp vegna hverrar kennslustundar?
Ef ég miða aftur við 15 nemenda hóp án alvarlegra frávika, þá yrði svarið allt annað en ef nemendurnir ættu við fjölþætt vandamál að etja.  Ég tel að miða megi við að undirbúnings- og úrvinnslutími sé 2:1 þe. tvær stundir í  undirbúning og úrvinnslu á móti sérhverri kennslustund.
6. Hver ætti kennsluskyldan að vera á viku í að þínu mati?

Árleg vinnuskylda kennara er 1800 stundir á ári og skiptist þannig: 42,86 stundir á viku á starfstíma skóla, 64 klst. til undirbúnings við upphaf og lok skólaárs og 150 tímar til undirbúnings og endurmenntunar utan starfstíma skóla.
Vinnuskylda kennara á að vera sú sama og annarra. Til að koma til móts við kjarabaráttu kennara ætti viðvera að vera föst, 8 tímar á dag í fullri kennslu. Skipting sem að ofan, 15 tímar kennsla, 25 timar í undirbúning og annað, 42 vikur á ári – með ákveðnu frelsi til að raða tímum.
7. Er framboð þitt hlynnt því að efla list- og verknám?  Hver ætti að þínu mati að  vera hámarksfjöldi í sérgreinahóp með einn kennara? 
Já, sbr. svar við spurningu 1.  Við viljum stefna að samþættingu list- og verknáms við annað nám og þá gæti framkvæmdin verið með ýmsu móti, ekki bara einn kennari með sérgreinahóp eins og í spurningunni.
8. Hvernig telur þú að jafna megi kynjahlutfall kennara í borginni?
Með bættum kjörum, það hefur sýnt sig að það jafnar stöðu kynjanna.

9. Er þitt framboð hlynnt því að Reykjavíkurborg semji  beint við sína kennara?
Já, og að sama skapi sé þá ákveðið frelsi til að semja um fyrirkomulag kennslu, t.d. mætti skilgreina útikennslu sem faglega verkefnavinnu undir umsjón kennara.  Slíkt er líka forsenda þess að auka frelsi í vali á skólastefnu.
10. Hver er þín hugmynd að bættum kjörum grunnskólakennara?
Launamál kennara voru mikið hitamál í kennaraverkfallinu haustið 2004 og þá beitti ég mér fyrir því í borgarstjórn að Reykjavíkurborg krefðist þess að ríkisvaldið flytti eðlilegar fjárveitingar til grunnskólanna með þeim síauknu kröfum sem gerðar eru til reksturs grunnskólans.  Við studdum það líka að útsvarsprósentan yrði fullnýtt, m.a. til að unnt væri að hækka laun kennara.

